
БИО ҮЙЛДВЭРЛЭЛИЙН ЛАБОРАТОРИД АЖИЛЛАХ ЖУРАМ 

 

Нэг. Нийтлэг үндэслэл 
 

Энэхүү журмын зорилго нь зоонозын халдварт өвчний лабораторийн 

оношилгоонд өргөн хэрэглэдэг микробиологийн шинжилгээний үндсэн болон ялган 

оношлох тэжээлт орчин, будаг урвалж, уусмал, зарим төрлийн бактериофагийн 

үйлдвэрлэлийн шат дамжлага бүрт ариун чанарыг баримтлах, био аюулгүй ажиллагааг 

хангах, био үйлдвэрлэлийн  лабораторийн ажилтнуудыг лабораториос шалтгаалсан 

эрсдэлд өртөхөөс сэргийлэхэд чиглэсэн үйл ажиллагааг зохицуулахад оршино. 

 

Хоёр. Хамрах хүрээ 

Зоонозын өвчин судлалын үндэсний төв (ЗӨСҮТ)-ийн Био үйлдвэрлэлийн 

лабораторийн өдөр тутмын үйл ажиллагаанд энэхүү журмыг мөрдөж ажиллана.  

 

Гурав. Био үйлдвэрлэлийн лабораторийн барилга байгууламж 

 

3.1.Био үйлдвэрлэлийн лаборатори нь байгууллагын үндсэн барилгаас тусдаа, 

буюу нэгдсэн лабораторийн маш тодорхой хэсэгт байрлана.  

  3.2.Био үйлдвэрлэлийн лаборатори нь дараах лаборатори, хэсгүүдээс 

бүрдэнэ.Үүнд: 

- Нян залгиур үйлдвэрлэлийн лаборатори 

- Химийн лаборатори 

- Тэжээлт орчин хуурайшуулалтын лаборатори 

- Тэжээлт орчин савлалтын лаборатори 

- Тэжээлт орчин үйлдвэрлэлийн хэсэг 

- Химийн бодис хадгалах өрөө 

- Тэжээлт орчин ариутгалын өрөө 

- Түүхий эд хадгалалт, бэлтгэлийн өрөө 

- Шил сав угаалгын өрөө 

- Тэжээлт орчин хадгалах өрөө 

3.3.Био үйлдвэрлэлийн лабораторийн өрөө тасалгаа нь үйлдвэрлэлийн аюулгүй 

үйл ажиллагааг хангах, цэвэрлэгээ, халдваргүйжүүлэлтийг үр дүнтэй гүйцэтгэх 

хангалттай талбайтай байна. 

3.4.Био үйлдвэрлэлийн лабораторийн өрөө тасалгааны хана, тааз, шалны 

гадаргууг гөлгөр, цэвэрлэхэд хялбар, шингэн нэвтрүүлдэггүй, лабораторид тогтмол 

хэрэглэдэг химийн болон халдваргүйжүүлэх бодист тэсвэртэй материалаар хийсэн 

байна. Шал хальтирдаггүй байна. 



3.5.Био үйлдвэрлэлийн лабораторийн ширээний гадаргуу ус нэвтэрдэггүй, 

халдваргүйжүүлэх бодис, хүчил, суурь, органик уусгагч ба дунд зэргийн халуунд 

тэсвэртэй байна. 

Дөрөв. Био үйлдвэрлэлийн лабораторийн аюулгүй ажиллагаа 

4.1.Био үйлдвэрлэлийн лабораторид ажиллах журам, лабораторийн аюулгүй 

ажиллагааны зааврыг тухайн лабораторит ажиллагсад чанд мөрдөн ажиллана. 

4.2.Аюулгүй ажиллагааны анхааруулга, санамж тэмдгүүдийг хүний нүдэнд ил 

харагдахуйц хэсэгт харааны түвшинд томоор бичиж байрлуулна 

4.3.Зоонозын халдварт өвчний үүсгэгч бичил биетэнг лабораторийн нөхцөлд 

оношлох тэжээлт орчин, био бэлдмэл үйлдвэрлэлд зарим өвчин үүсгэгчдийн өсгөвөр, 

омгийг үйлдвэрлэлийн материал болгон ашиглана. Үүнд: тарваган тахлын вакцины 

омог Y.Pestis EV, боомын вакцины омог STI, хуурмаг сүрьеэ, бруцеллёз өвчний үүсгэгч 

гэх мэт. 

4.4.Био үйлдвэрлэлийн лабораторийн ажиллагсад нь (биотехнологич, 

микробиологич, биохимич, нян судлагч, малын эмч, генетикч, лаборант) био бэлдмэл 

үйлдвэрлэлд ашигладаг төрөл бүрийн халдварт өвчний үүсгэгчийн өсгөвөр, омгийн 

биологийн онцлог шинж, хүнд халдварлах зам, үүсгэгчийн гадаад орчин болон 

халдваргүйтгэлийн бодисонд тэсвэрлэх чанар зэргийг сайтар судалж мэдсэн байна.  

4.5.Цэвэр өсгөвөр, омогтой ажиллахдаа Зоонозын халдварт өвчний үед ажиллах 

халдвар хамгаалал, био аюулгүй ажиллагааны дэглэмийн зааврыг мөрдөн ажиллана.  

  4.6.Био үйлдвэрлэлийн лабораторийн аюулгүй ажиллагааны асуудлыг 

байгууллагын аюулгүй байдал, эрсдэл хариуцсан менежер хариуцан ажиллах бөгөөд 

тухайн лабораторийн үйл ажиллагааны бүх явц, аюулгүй ажиллагааны журмын 

хэрэгжилтэнд тогтмол хяналт тавьж аюул ослоос сэргийлэх арга хэмжээг байгууллагын 

удирдлагатай хамтран төлөвлөж,  хэрэгжүүлж байхаас гадна ажиллагсдыг аюулгүй 

ажиллагааны журамд сургах, тодорхой мэдлэгтэй болгох ажлыг хариуцаж био 

үйлдвэрлэлийн лабораторийн өрөө бүрт тогтмол үзлэг хийж заавар, зөвлөгөө өгч 

ажиллана. 

Тав.Ажиллагсдад тавих шаардлага, эрүүл мэндийн хяналт 

5.1.Био үйлдвэрлэлийн лабораторид ажиллагсад нь хувийн хамгаалах 

хэрэгслээр иж бүрэн хангагдсан, түүнийг өмсөж, тайлах дарааллыг бүрэн эзэмшсэн 

байх бөгөөд зоонозын халдварт өвчний үүсгэгч, өсгөвөр омогтой харьцаж ажиллах 

тохиолдолд тухайн үүсгэгчийн биологийн аюулын зэрэглэлээс хамаарч I, II, III, IV 

зэргийн хамгаалах өмсгөлийг  бүрэн өмсөж ажиллана.  

5.2.Шинээр ажилд орж байгаа ажилтан нарийн мэргэжлийн эмчийн үзлэг, 

шинжилгээ (биохими, вирус, цусны дэлгэрэнгүй) хийлгэсэн байна.  



5.3.Био үйлдвэрлэлийн лабораторид шинээр ажилд орсон ажилтан дагалдан 

сургалтын хүрээнд зоонозын халдварт өвчний тухай ойлголт, био бэлдмэл 

үйлдвэрлэлийн онцлог, халдвар хамгааллын дэглэмийн талаар зохих мэдлэг эзэмшсэн 

байна.  

5.4.Зоонозын халдварт өвчин үүсгэгч бичил биетний өсгөвөр, омогтой харьцаж 

ажилладаг ажилтнууд нь тухайн өвчнүүдээс урьдчилан сэргийлэх вакцинд хамрагдсан 

байна. 

5.5.Био үйлдвэрлэлийн лабораторид ажиллагсад нь ажлын хувцасгүй 

лабораторид нэвтрэх, ажлын хувцастай лабораторийн “А” бүсээс гарахыг хориглоно.  

5.6.Био үйлдвэрлэлийн лабораторид ажиллаж буй ариутгагч нар нь 

халдваргүйжүүлэлтийн бодисыг холбогдох стандарт, үйлдвэрлэгчийн зааврын дагуу 

найруулж, аюулгүй ажиллагааны зааврыг баримтлан ажиллаж сурсан байна.  

5.7.Ажиллагсад нь гарын ариун цэврийг сахин, хумсаа ургуулахгүй байх, ажлын 

байранд ээмэг, бөгж бусад гоёлын зүүлт зүүхийг хориглоно. 

5.8.Хүчил, шүлттэй ажиллах үед резинэн бээлий, усны гутал, хормогч өмсөхөөс 

гадна заавал нүдний шил зүүсэн байна. Хэрэв хүчил, шүлтэнд түлэгдвэл ажилтан 

өөртөө буюу бусад ажилтнуудад эмнэлгийн анхан шатны тусламж үзүүлэх талаар 

зохих мэдлэгтэй байна. 

5.9.Эмгэгт материал, өсгөвөр омог, химийн хорт бодисуудыг бээлийгүй гараар 

барих, амаар сорохыг хориглох бөгөөд резин бээлий, багаж (хайч, хямсаа, резин 

бөмбөлөг, пипеткны соруул)  ашиглан ажиллаж сурсан байна. 

5.10.Өвчин үүсгэгч бичил биетэнтэй ажиллаж байхад халдвар хамгааллын 

дэглэм алдагдвал албаны даргаар дамжуулан халдварын сэргийлэлт, хяналт, био 

аюулгүй ажиллагааны дэглэмийн баг (цаашид ХСХБАДБ гэх), байгууллагын 

удирдлагад мэдэгдэж зохих арга хэмжээг авна. 

5.11.Ажлын бус цагаар био үйлдвэрлэлийн лабораторид ажиллах тохиолдолд 2-

оос доошгүй мэргэжилтэн ХСХБАДБ -аас зөвшөөрөл авч, харилцан бие биедээ хяналт 

тавьж ажиллана. 

5.12.Эрүүл мэндийн урьдчилан сэргийлэх үзлэгээр өвчин эсвэл нян тээгч болох 

нь тогтоогдсон ажилтныг эмчилгээнд явуулж, эмнэлгийн байгууллагын магадлагаагаар 

эрүүл эсвэл нян тээгчийн шинжилгээ нь сөрөг гарсан тохиолдолд эргүүлэн ажилд нь 

томилно.  

 

Зургаа. Био үйлдвэрлэлийн лабораторийн орчны эрүүл ахуй 

6.1.Тухайн өдрийн үйлдвэрлэлийн ажил эхлэхийн өмнө лабораторийн тоног 

төхөөрөмж, тавилга, лабораторийн ширээ, бусад багаж хэрэгсэл, өрөө тасалгааны 



талбайг угаалгын нунтаг бүхий уусмалаар угааж цэвэрлэх ба био үйлдвэрлэл явуулах, 

тэжээлт орчин савлах зэрэг үйл ажиллагаа эхлэхээс 30 минутын өмнө дуусгасан байна.  

6.2.Ажилчдын гадуур хувцас солих өрөө нь үйлдвэрлэлийн цэвэр орчноос 

тусгаарлагдсан байна. 

6.3.Био үйлдвэрлэлийн лаборатори мэдрэгчтэй болон гарын тохойны 

оролцоотой нээгддэг гар угаалтууртай байна. Угаалтуур бүрт гарын шингэн саван, нэг 

удаагийн цаасан алчуур, хогийн савыг байрлуулна. 

6.4.Био үйлдвэрлэлийн лабораторит ашиглагдаж буй хөргөгч, хөлдөөгчинд 

хүнсний бүтээгдэхүүн хадгалахыг хориглоно. 

6.5.Гадны байгууллагын хүмүүсийг био үйлдвэрлэлийн лабораторид нэвтрүүлэх 

тохиолдолд тусгай хамгаалалтын дүрмийн дагуу түр үнэмлэх олгож, ХСХБАДБ-ийн 

зөвшөөрлөөр хяналттай ажиллуулна. 

6.6.Инженер техникийн ажилтнууд био үйлдвэрлэлийн лабораторид ажил үүрэг 

гүйцэтгэхдээ хувийн хамгаалах хэрэгсэлтэй, албаны даргын томилсон мэргэжилтний 

хяналт дор ажиллана. 

 

Долоо.Ажиллагсдын үйл ажиллагаа, ажлын байрны горим 

7.1.Био үйлдвэрлэлийн лабораторид ажиллагсдын өдөр тутмын үйл ажиллагаа 

нь био үйлдвэрлэлийн лаборатори, үйлдвэрлэлийн байрыг бохирдолгүй цэвэр байлгах, 

үүнд сөргөөр нөлөөлж бохирдол тээж болох аливаа урсгал, хөдөлгөөнийг хязгаарлахад 

чиглэгдэнэ. 

7.2.Био бэлдмэл, тэжээл орчин үйлдвэрлэлийн лабораториудад зөвхөн 

үйлдвэрлэлийн үйл ажиллагаанд ашиглагддаг, зориулалтын тоног төхөөрөмжүүдийг 

зохих дэс дарааллын дагуу  байрлуулсан байна. 

7.3.Үйлдвэрлэлийн лабораторийн тоног төхөөрөмжийг ажиллуулахдаа 

үйлдвэрлэгчийн гарын авлага болон батлагдсан стандарт ажиллагааны зааврыг 

баримталж ажиллана. Зааврыг мөрдөж ажиллаагүйн улмаас тэсэрч дэлбэрэх 

аюултайгаас гадна бүтээгдэхүүний чанарт шууд муугаар нөлөөлдөг. 

7.4.Био бэлдмэл, тэжээлт орчны чанарын зарим нарийн үзүүлэлтүүдийг 

мэдэрхүйн аргаар тодорхойлох боломжгүй тул технологийн горимыг чанд баримталж 

ажиллах, санамсаргүй технологийн алдаа гаргавал тэр даруй үйлдвэрлэлийг зогсоож, 

алдааг засч залруулан хэвийн үйл ажиллагаанд оруулсаны дараа үйлдвэрлэлийг 

горимын дагуу дахин эхлүүлнэ. Шаардлагатай тохиолдолд байгууллагын аюулгүй 

байдал, эрсдэл хариуцсан менежер болон лабораторийн чанарын менежер, хариуцсан 



албаны дарга зэрэг холбогдох албан тушаалтанд мэдэгдэж зохих арга хэмжээг 

авахуулна. 

7.5.Үйлдвэрлэлийн лабораторид ажил дууссаны дараа халдвартай материал, 

тэжээлт орчин, өсгөвөр, омог, био бэлдмэлтэй хөргөгч, лабораторийн хаалганы 

битүүмжлэлийг шалгаж лацдан, түлхүүрийг жижүүрт хүлээлгэн өгнө. 

7.6.Ажлын байрыг ажил дууссаны дараа тохирох цэвэрлэгээ, ариутгалын 

бодисоор цэвэрлэж ариутган, хэрэглэсэн шил сав, багаж хэрэгслийг эмхэлж цэгцэлнэ. 

7.7. Нян судлалын боксонд ажиллах 

7.7.1. Нян судлалын боксны ажлын өрөө нь 3-5м2, үүдний өрөө нь 2м2 –аас 

багагүй талбайтай байх бөгөөд нарны гэрэл шууд тусдаггүй, зохиомол гэрэлтүүлэг 

сайтай, нянгийн шүүр бүхий агаарын татах, сорох төхөөрөмжтэй байна. Ажлын болон 

үүдний өрөөний 1м3 эзэлхүүнд 1.5-2.5Вт-аар тооцож кварцын гэрэл байрлуулах ба 

ажил эхлэхээс 1-2 цагийн өмнө асааж боксонд орохоос 30 минутын өмнө унтраана. 

7.7.2.Боксын үүдэнд ариутгасан багаж, шил сав, ороох, боох материал 

хадгалах шүүгээ, халат, малгай, амны хаалт, нүдний шил, бээлий зэрэг шаардлагатай 

зүйлс байна. Хэрэглэсэн пипетка, тариур, гуурсыг халдваргүйжүүлэх уусмал бүхий 

саванд хийж, ширээний тавцан, хэрэглэсэн бүх зүйлийг халдваргүйжүүлж ариутгана. 

7.7.3.Бичгийн хэрэглэл, анхан шатны бүртгэл маягт, ном зэргийг боксонд 

оруулахыг хориглоно. 

 

Найм. Био үйлдвэрлэлийн лабораторид гарч болох эрсдэл,  

түүнээс урьдчилан сэргийлэх арга хэмжээ 

 

Био үйлдвэрлэлийн лабораторид гал, физик, хими, биологийн гэсэн үндсэн 4 

төрлийн аюул осол гарч болох эрсдэлтэй бөгөөд ажиллагсад нь тэдгээрээс урьдчилан 

сэргийлэх, хамгаалах мэдлэгтэй байх ёстой. Био үйлдвэрлэлийн лабораторид гарч 

болох эрсдэлийг хавсралт (№ 1,2,3,4)-аар харуулав. 

Ес. Осол гарсан үеийн арга хэмжээ 

 

Биологийн болон хими, физик, механик ослоос сэргийлэх, гарсан үед авах арга 

хэмжээг дараах хууль тогтоомж, заавар журамд заасны дагуу зохицуулна. 

- Хөдөлмөрийн аюулгүй байдал, эрүүл ахуйн тухай хууль-2008, 

- Зоонозын халдварт өвчний үед ажиллах халдвар хамгаалал, био аюулгүй 

ажиллагааны дэглэмийн заавар-ЭМС-ТУШ- А/161, 

- Химийн лабораторид ажиллах аюулгүй ажиллагааны заавар -ЗӨСҮТ-З-А/62 (II) 



Арав. Журам зөрчигчдөд хүлээлгэх хариуцлага 

 

Журмын заалтуудыг биелүүлээгүй болон зөрчсөн ажилтанд зохих хууль 

тогтоомж, байгууллагын дотоод журам, зоонозын халдварт өвчний үед ажиллах 

халдвар хамгаалал, био аюулгүй ажиллагааны дэглэмийн заавар-т заасны дагуу арга 

хэмжээ авна. 

Арван нэг. Лавлагаа, гарын авлага 

 

- Хөдөлмөрийн аюулгүй байдал, эрүүл ахуйн тухай хууль -2008 он 

- Эмнэлэг, эрүүл мэндийн байгууллагуудын халдвар хамгааллын дэглэмийн 

заавар- ЭМС-ТУШ- А/537, 2019 он 

- Эрүүл мэндийн байгууллагын хог хаягдлыг ангилан ялгах, цуглуулах, хадгалах, 

тээвэрлэх, халдваргүйтгэх, устгах заавар-ЭМС-ТУШ-А/505, 2017 он 

- ЭМС-ТУШ-А/537, 1-р хавсралт “Гар угаах, халдваргүйжүүлэх заавар”, 6-р 

хавсралт “Эрүүл мэндийн байгууллагад цэвэрлэгээ хийх заавар”, 2019 он 

- ЭМС-ТУШ- А/340, 2-р хавсралт “Ажил мэргэжлээс хамааран эрүүл мэндийн 

үзлэг хийх жагсаалт” 

- Зоонозын халдварт өвчний үед ажиллах халдвар хамгаалал, био аюулгүй 

ажиллагааны дэглэмийн заавар” ЭМС-ТУШ- А/161, 2017 он 

- Химийн лабораторит ажиллах аюулгүй ажиллагааны заавар- ЗӨСҮТ-З-А/62 (II), 

2015 он 

- Хог хаягдлыг ангилан ялгах, халдваргүйтгэх, цуглуулах хадгалах, устгах журам 

ЗӨСҮТ-З-А/58 (I), 2015 он 

- Цэвэрлэгээний заавар ЗӨСҮТ-З-А/58 (III), 2015 он 

- Ариутгал халдваргүйтгэлийн технологийн заавар ЗӨСҮТ-З-А/32, 2008 он 

- “Зоонозын халдварт өвчний оношлогоо, шинжилгээ, судалгаанд хэрэглэх 

биобэлдмэл, багаж хэрэгслэлийг ариутгах техникийн шаардлага” MNS5765-

2021он 

- “Зоонозын халдварт өвчний халдвартай ба сэжигтэй материалыг 

халдваргүйжүүлэх  техникийн шаардлага” MNS5766-2021он 

- “Био комбинат  ТӨҮГ”- ын ариун цэврийн ерөнхий дүрэм-2003 он 

- Био бэлдмэл үйлдвэрлэлийн гарын авлага-“Био комбинат  ТӨҮГ”-2010 он 

- Лабораторийн гарын авлага “УМЭАЦТЛаборатори” -2006 он 

- Био бэлдмэлийн чанарын шинжилгээний зарим аргачлал Био комбинат  “ТӨҮГ” 

-2005 он 

- Лабораторийн био аюулгүй ажиллагааны гарын авлага “ЭМЯ, ДЭМБ, ХӨСҮТ, 

ЭМШУИС”-2010 он 

- ХАБЭА-гурвалсан эмхэтгэл I-2019 он 

- Эмнэлгийн багаж хэрэгсэл, орчны ариутгал халдваргүйтгэл “АШУИС” -2019 он 

 



Хавсралт 

1.Галын аюул 

1.1.Гал түймэр бол ноцтой аюул учруулдаг бөгөөд хүчил төрөгч (агаарын 

хүчилтөрөгч, калий нитрат гэх мэт), шатамхай зүйл (мод, цаас, спирт, метан г.м), 

шатаах эх үүсвэр, (шүдэнз, оч, цахилгааны богино холбоо, тамхи г.м) гэсэн 3 гол нөхцөл 

бүрдэж байж гал гарна. Галыг 4 төрөлд хувааж үзнэ. 

1.1.1.Нүүрстөрөгч агуулсан хатуу шатамхай зүйлсийн гал (мод, цаас, пластик 

эд) 

1.1.2.Шатамхай хий, уур шингэний гал 

- Спирт, бензин, ацетон гэх мэт олон шингэн бодис тасалгааны хэмд 

амархан ууршдаг, ууршимтгай байдгийг санах ёстой.Зарим нь агаараас 

хүнд байдаг учир шалан дээгүүр тархана.Галын эх үүсвэрээс хэдэн метр 

зайтай хол байхад асаж дэлбэрч болно.Хий агаараас хүнд, уур нь хөнгөн 

байдаг. 

1.1.3.Цахилгааны утас ба тоног төхөөрөмжийн гал гарсан тохиолдолд тухайн 

төхөөрөмжийг цахилгааны эх үүсвэрээс салгах, салгах боломжгүй бол галын хор болон 

зузаан даавуун (хөнжил) материалаар галыг хучиж унтраана. Ус ашиглаж болохгүй.  

1.1.4.Шатамхай металлийн гал (металл натри, кали, магни) 

- Галын төрлөөс хамаарч хэрэглэх галын хор өөр өөр байна. Гал унтрааж 

эхлэхдээ галыг бүрэн унтраах боломжтой эсэхэд дүгнэлт хийж 

шаардлагатай бол даруй гадагш гарах хэрэгтэй.Гал гармагц түгшүүрийн 

дохио өгч гал команд дуудах ба хүмүүс гарахдаа өрөөнийхөө хаалга, 

цонхыг хаана. 

1.2.Бага зэргийн, өөрсдөө унтраах боломжтой галыг унтраахдаа галын хорыг зөв 

сонгон хэрэглэх шаардлагатай. 

 Галын усан хор: Шатамхай зүйлийг норгож хүчилтөрөгч ялгаралтыг нь 

багасгаж өгнө. Энэ хорыг зөвхөн 1-р төрлийн галын үед хэрэглэх бөгөөд 

цахилгааны галын үед хэрэглэж болохгүй. 

 Нүүрс хүчлийн хийн галын хор: Энэ хор нь хүчилтөрөгчийг багасгаж шатамхай 

зүйлийг хөргөж өгнө. 2, 3-р төрлийн галын үед хэрэглэх бөгөөд 1-р төрлийн 

галын үед хэрэглэж болох боловч даралтаар хүчтэй үлээдэг учир шатаж 

байгаа зүйлсийг хийсгэж гал тараах аюултай. Үлээлтийн явцад хушууны 

хоолой маш их хөрдөг учир гараар барьж болохгүй. 

 4-р төрлийн галын үед ус, хөөс, СО2-ын галын хорыг хэрэглэдэггүй. Нунтаг 

натри хлорид, натрийн үнс, графитыг зөвхөн хуурайгаар нь цацаж хэрэглэнэ. 

Шатамхай металл (Na,K,Mg) ашиглах бол урьдчилан дээрх зүйлсийг бэлтгэсэн 

байна. 



 Гал унтраах бусад арга:  Эдгээр аргууд нь гал унтраахад хялбар, үр дүнтэй 

байдаг. Галын бүтээлэг нь бага зэргийн галыг унтраахад зориулагдсан байх 

ба сүүлийн үед хүнд шилэн утсаар хийсэн эдийг ашиглаж байна.  

 Элсийг бүх төрлийн жижиг галын үед хэрэглэнэ. 

1.3.Гал түймрээс сэргийлэх хамгийн найдвартай арга бол лабораторийн 

ажиллагааны аргуудыг төгс эзэмших, лабораторийн ажлын сайн дадлагатай байх 

явдал бөгөөд дараах алдаануудыг гаргахгүй байхад анхаарах ёстой. 

- Спиртэн дэнг асаалттай орхих,  

- Цахилгаан багаж, аппаратыг залгаад мартах, хонуулах,  

- Ажиллаж байгаа ус нэрэгчийг эзэнгүй орхих,  

- Ууршимтгай бодис бүхий өрөөнд тамхи татах, ил гал гаргах,  

- Татах шүүгээг ажиллуулахгүй байх, 

- Цахилгааны нэг эх үүсвэрт ачаалал болохуйц олон тоног төхөөрөмж багаж 

хэрэгслийг залгахгүй байх.  

1.4.Цахилгааны найдвартай шугам сүлжээтэй байхаас гадна хог хаягдлаа өдөр 

бүр цэвэрлэж, шатамхай шингэнүүдийг тусгай агуулах, шүүгээнд зөв хадгалах хэрэгтэй. 

1.5.Лабораторийн өрөөнд шатамхай, ууршимтгай бодисуудыг 1л-ээс илүүгүй 

хэмжээгээр хадгална. Аль болох хор аюул багатай бодис, бэлдмэл хэрэглэхийг 

эрхэмлэх ёстой. Хэрэглэсэн тохиолдолд нэн даруй зориулалтын татах шүүгээнд 

байршуулна.Хий, уур нь цахилгаан хөдөлгүүр, тоног төхөөрөмжөөс оч үсрэх, богино 

холбоо үүсэх зэргээс шатах, дэлбэрэх аюултайг анхаарах хэрэгтэй. Шатамхай 

шингэнийг хурилдуурдахдаа бөглөөтэй саванд хийж эргүүлнэ. 

1.6.Цахилгаан аппарат, багажийн утас, гал хамгаалагч, залгуурыг тогтмол 

шалгаж хэт ачаалал, халалт, усны түвшин багассан эсэхийг байнга үзэж байна. Галын 

түгшүүрийн дохиог лабораторид байрлуулсан байх ба бүх хүмүүс ажиллуулж 

мэддэгийн дээр энэ дохиогоор ажиллагсад ажлын байр, өрөөгөө орхин гарна. 

1.7.Гал гарсан үед хэрхэн ажиллах талаар тогтмол сургалт явуулж хүн бүр зохих 

мэдлэг, дадлага эзэмшсэн байна. 

2.Физикийн аюул 

Био бэлдмэл үйлдвэрлэлийн лабораторид цахилгаан шугам, сүлжээ болон тоног 

төхөөрөмжид богино холбоо үүсэх, багаж, аппаратыг буруу ашигласнаас цахилгаанд 

цохиулах, түлэгдэх, гал гарах зэрэг аюул осол гарч болно. Үүнээс урьдчилан 

сэргийлэхийн тулд дараах арга хэмжээнүүдийг авч хэрэгжүүлнэ. Үүнд: 

2.1.Лабораторийн бүх багаж, аппарат найдвартай газардуулгатай, байрлуулсан 

орчин хуурай, шаардлагатай бол тусгаарлагч гишгүүртэй (мод, резин), нойтон гараар 

хүрэхгүй байх ёстой. 



2.2.Цахилгаан багаж төхөөрөмжид ус болон шингэн зүйл ороход богино холбоо 

үүсдэгийг анхаарах ба цахилгааны үзлэг, үйлчилгээ, засвар, холболтыг мэргэжлийн 

хүнээр тогтмол хийлгэж байна.Цахилгаан шугамд хэт ачаалал өгснөөс утасны бүрээс 

хайлж богино холбоо үүсч болно. 

2.3.Автоклав, хурилдуур зэрэг овор их, хүнд багаж аппаратыг зөөх, өргөх, үед 

хөл дээрээ алдах, гараа хавчуулах, нуруугаа гэмтээх зэрэг гэмтэл, бэртэлт авч болохыг 

анхаарч хүнд зүйлийг өргөхдөө нуруугаа тэгш байлгаж өвдгөө нугалж өргөх, олуул 

нийлж өргөх (1 хүнд 40 кг-аас илүүгүй байхаар), тэргэнцэр, дамнуурга, хөшүүрэг 

ашиглах хэрэгтэй. 

2.4.Том савтай хүчил, шүлт, шингэнийг асгах, алдаж хагалах зэргээс түлэгдэх, 

гэмтэж болох учир сагс, хайрцагтай нь буюу хамтарч өргөх нь чухал.Өндөр тавиур, 

тавцангаас шил сав авах,  олон шил савыг давхарлах буюу зэрэгцүүлж өрснөөс осол 

гарч болохыг анхаарах хэрэгтэй. 

2.5.Лабораторийн бус зориулалттай ширээн дээр ажиллах явцад шил сав 

унагаах, хагалах аюултай байдаг.Кварцын гэрэлд ажиллах үед нүд, арьс үрэвсэж 

тууралт гарч болох тул зориулалтын ажлын хувцас, нүдний шил тогтмол хэрэглэх, 

гэрлийг нь аль болох харахгүй байхын дээр жирэмсэн эмэгтэйчүүдийг ажиллуулахыг 

хориглоно. 

2.6.Спиртэн дэнтэй ажиллах явцад хувцас, халатандаа гал авалцахаас 

сэргийлэхийн дээр үлээж унтраахыг хориглоно. 

2.7.Автоклав, хатаах шүүгээ, шатаах зуухыг онгойлгохдоо болгоомжтой хандаж 

гар нүүрээ түлэхээс сэргийлэх хэрэгтэй. 

2.8.Автоклав ажиллуулж байгаа үед эзэнгүй орхих, даралттай үед ус нэмэх, 

гэмтэлтэй автоклав ашиглах, хариуцсан хүнээс нь өөр хүн ажиллуулах зэргийг 

хориглох ба даралттай уурыг бүрэн гарсны дараа тагийг нээнэ. 

2.9.Хурилдуурыг ажиллуулах үед хурдыг зөвшөөрөгдсөн дээд хэмжээнээс 

хэтрүүлэх, хүчээр гэнэт зогсоох, тэнцвэргүй ачаатай ажиллуулах, бүрэн зогсоогүй 

байхад нь тагийг нээхийг хориглоно. 

2.10.Физик аюулаас сэргийлэхийн тулд шалыг халтирч гулсдаггүй материалаар 

шалласан байх, цэвэрлэгээний дараа шалыг хуурай болтол арчих, коридори чөлөөтэй 

байх, хаалганы тотго хүний дундаж өндрөөс 15 см өндөр байх, хаалганы бариул 

хөшүүргэн хэлбэрийн байх, хүн мөргөлдөхөөс сэргийлж хаалга шилтэй байх 

шаардлагатай. 

2.11.Хагарсан шил савтай болгоомжтой харьцах, дахин хэрэглэхгүй байх, гар, 

нүүр, биеэ зүсэхээс сэргийлж тусгай саванд хийхийн дээр шил савыг авахад нэгэндээ 

саад болохооргүйгээр тавих ба том шил савыг доор байрлуулна. 



2.12.Резин бөглөөнд шилэн гуурс угсрахдаа гар, гарын алга руу хатгах, дүрэхээс 

сэргийлж бөглөөг спирт, глицерины тэнцүү холимогт хийх, зузаан бээлий өмсөж 

ажиллана. 

3.Химийн аюул 

Био үйлдвэрлэлийн лабораторид олон тооны химийн бодис, нэгдлүүдийг 

хэрэглэдэг бөгөөд зарим бодис нь ам, арьс, амьсгалын замаар дамжин эд, эрхтнийг 

түлэх, гэмтээх, үхүүлэх нөлөө үзүүлнэ. Циант кали зэрэг нь түргэн үйлчилдэг бол хар 

тугалга нь аажим үйлчилнэ. Формалин зэрэг нь харшил үүсгэдэг бол афлатоксин зэрэг 

нь хорт хавдар үүсгэдэг, мөн урагт ч нөлөөлдөг бодисууд байдаг. Химийн бодисууд 

урвалд орж тэсэрснээс өндөр даралтын багаж, вакуум шил сав хагарах осол гарч 

хагарсан шил, цацагдсан хийн бодисхүнд нөлөөлж болно.Тэсрэлт болох нь ууршимтгай 

бодис бүхий шил сав хэт халснаас, пикрины хүчил зэрэг зарим бодис цохилт, хэт 

халалтаас, азотын хүчил, нитрат, пероксид, перманганат, хлорат, хромат, хромын 

хүчил нь хүхэр, фосфор, бор, нүүрстөрөгч, силикон, нунтаг металлуудтай урвалд 

орсноос хүхрийн хүчил, металл натри, кали устай урвалд орсноос болно. 

Химийн бодисуудтай ажиллагсад бодис нэг бүрийн аюулгүй ажиллагааны 

зааврыг мэдэж чанд баримтлан ажиллах ёстой бөгөөд дараах зарчмыг баримтлан 

ажиллана. Үүнд: 

3.1.Халат, малгай, хамгаалах хэргслийг байнга өмсөж хэрэглэнэ. 

3.2.Химийн бодис бүхий савны тагийг онгойлгохдоо болгоомжтой нээх ба нүүрээ 

зайдуу байлгана. 

3.3.Лабораторид тамхи татах, идэж уух, хүнсний зүйл хадгалах, пипетка амаар 

сорох, том шил савтай уусмалыг хүзүүнээс нь барьж зөөх, авч явах, тэсрэх, шатах, 

хортой бодисыг хэрэгцээнээс илүү хэмжээгээр хадгалах, хортой бодисыг шатах, тэсрэх 

бодистой хамт хадгалахыг хориглоно.  

3.4.Химийн бодисуудыг савлах, юүлэхдээ резин бөмбөлөгтэй шилэн гуурс 

ашиглах, нүдээ хамгаалах, резин бээлий өмсөх, зогсоо байх (сууж болохгүй) дор нь 

тосгууртай байх, хийж дууссаны дараа шилний гадна талыг угааж арчих зарчмуудыг 

баримтлана. 

3.5.Лабораторид химийн бодис, уусмал асгасан тохиолдолд уг зүйлийг шингээгч 

буюу саармагжуулагч содын 2%-ийн, цуу, нимбэгийн хүчлийн 1%-ийн, борын хүчлийн 

ханасан уусмал зэргийг бэлэн байлгана. 

3.6.Химийн бодис, уусмал хадгалдаг агуулах, лаборатори нь найдвартай 

салхивч болон агааржуулалтын төхөөрөмжтэй байх ба химийн бодистой ажилладаг 

лаборатори бүр татах шүүгээтэй байна. 



3.7.Химийн шинжилгээнд хэрэглэсэн болон химийн бодис, урвалжтай байсан 

шил савыг угаалганд өгөхийн өмнө бүрэн суллаж усаар сайтар зайлсан байна.  

3.8.Химийн бодисын саван дээрх үйлдвэрийн хаяг нь нэр, цэвэршилт, томьёо, 

молекул жин, хадгалалт, аюулгүй ажиллагаа, анхааруулгын талаар тодорхой 

мэдээллийг өгнө. 

3.9.Өөрсдийн найруулж бэлтгэсэн эм,урвалж, уусмалын саван дээр хэзээ, хэн 

бэлтгэсэн, хадгалах нөхцөл, хугацаа, цувралын дугаарыг гаргацтай бичсэн байна. 

4.Биологийн аюул 

Биологийн аюул нь лабораторид ажиллагсад болон тэдгээрийн багаж, аппарат, 

халдвартай материал, өсгөвөр зэрэг зүйлээр дамжин бусад хүмүүс, хүрээлэн байгаа 

орчинд тарах осолтой байдаг. 

Бичил биетний учруулах аюул, хөнөөлөөр нь 4 бүлэг болгож үздэг. 

1. Хүнд өвчин, эмгэг үүсгэдэггүй бичил биетнүүд 

2.Зөвхөн уг үүсгэгчтэй ажиллагч хүн халдвар авч болох бичил биетнүүд. Эдгээр 

бичил биетнээр үүсгэгддэг өвчин, эмгэг нь үр дүнтэй эмчилгээ, урьдчилан сэргийлэх 

арга хэмжээтэй байдаг. 

3.Уг үүсгэгчтэй ажиллагч болон бусад хүмүүс халдвар авч болох, хүрээлэн 

байгаа орчинд халдвар тархах аюултай бичил биетнүүд. Эдгээр бичил биетнээр 

үүсгэгддэг өвчин, эмгэг нь эмчилгээ, урьдчилан сэргийлэх тодорхой арга хэмжээтэй 

байдаг. 

4.Уг үүсгэгчтэй ажиллагч болон бусад хүмүүс халдвар авч болох, хүрээлэн 

байгаа орчинд халдвар тархах аюултай бичил биетнүүд. Эдгээр бичил биетнээр 

үүсгэгддэг өвчин, эмгэг нь эмчилгээ, урьдчилан сэргийлэх тодорхой арга хэмжээгүй 

байдаг. 

Био үйлдвэрлэлийн лабораторид ажиллах үед Биологийн аюулаас сэргийлэхийн 

тулд дараах зүйлсийг анхаарах хэрэгтэй.Үүнд:  

4.1.Лабораторид ажиллагсад амьсгалын замаар, амаар буюу залгих замаар, 

шархаар буюу тарих, хатгах, зүсч огтлох замаар, арьс, нүдний салст бүрхэвчээр 

халдвар авч болно. 

4.2.Бичил биетэн нь агаарт тархах буюу амьсгалын замаар орох нөхцөлүүд 

нь нянгийн гогцоо 3мм-ээс том, ам нь нийлээгүй байх, нянгийн гогцоогоор тэжээлт 

орчны гадарга, бодисын шилэн дээр хүчтэй зурах, үрэх, дэнгийн дөлөн дээр ариутгах 

үед үсрэх, пипетка, гуурсыг хүчтэй үлээх, бөглөөгүй хуруу шил, колботой өсгөврийг 

хүчтэй сэгсрэх, хурилдуурдах үед цалгиах, өсгөвөр шилжүүлэх, савлах, юүлэх үед 

асгах, дусаах зэрэг олон тохиолдол хамаарна. 



4.3.Шархаар буюу хатгах, огтлох, зүсэх, тарих замаар халдвар авах гол 

нөхцөлүүд нь зүү, тариур, пастерийн гуурс, хайч, хутгыг болгоомжгүй хэрэглэх, чанар 

муутай болон хагархай шил сав ашиглах, гар, нүүр, биедээ шарх шалбархайтай 

ажиллах зэрэг юм. Шарх, шалбархайтай үедээ аль болох ажиллахгүй байхыг эрмэлзэх, 

зайлшгүй ажиллах тохиолдолд шархыг спиртээр цэвэрлэж, шархан дээр йодын ханд 

түрхэх,резин бээлий өмсөх хэрэгтэй. 

4.4.Бичил биетнийг амаар буюу шууд залгих, гар хуруугаар дамжуулан шууд 

бус замаар халдвар авч болно.Эдгээрээс сэргийлж пипетка, гуурсыг амаар сорохгүй, 

гараа байнга угааж, ариутгаж байх, резин бээлий өмсөх хэрэгтэй. 

4.5.Лабораторийн ажлын сайн дадлагатай байж бичил биетний өсгөвөр, 

халдвартай материалтай зөв харьцах нь халдвар тарах эрсдэлийг багасгах гол нөхцөл 

болдог. Ариутгал халдваргүйжүүлэлтийн арга хэмжээг тухай бүрд нь гүйцэтгэх ба 

хэрэглэсэн багаж, аппарат, шил сав, ширээний тавцан, өсгөвөр, халдвартай 

материалыг ариутгаж халдваргүйжүүлж байна. 

4.6.Өсгөвөртэй ажиллах явцад цалгиах, үсэргэх, бохир гараар нүүр, нүдээ 

арчих замаар нүдээр халдвар авч болно. 

4.7.Био бэлдмэл үйлдвэрлэлд хэрэглэх халдвартай материал, үйлдвэрийн 

өсгөвөр, омгуудыг хүлээн авч бүртгэх, хадгалах, шинжлэх, устгах ажлыг хариуцсан 

технологич, лаборант нар зохих журмын дагуу бүртгэлд авч лац, ломботой хөргөгчид 

хадгалах ба лац, битүүмжлэл хөдөлж эвдэрсэн тохиолдолд холбогдох удирдлагад 

яаралтай мэдэгдэж шалгуулан акт тогтооно. 

4.8.Ажил эхлэхийн өмнө Био үйлдвэрлэлийн лаборатори, бокс, ширээг 

цэвэрлэж халдваргүйжүүлэх, халдвартай материал, өсгөвөр асгарсан, бохирдсон 

тохиолдолд халдваргүйжүүлэх зорилгоор 0.3%-ийн жавелионы, 4-6%-ийн устөрөгчийн 

хэт ислийн, 70%-ийн этилийн спиртэн уусмалуудыг шаардлагатай хэмжээгээр тухай 

бүр  шинээр бэлтгэсэн байна. 

4.9.Өртөлтийн дараах анхны тусламж үзүүлэх эмийн санг бэлэн байлгах ба 

эм бэлдмэлийн хүчинтэй хугацаа, нөхөн хангалт, бүрэн бүтэн байдлыг тогтмол 

шалгана. 


